
క్షణభంగురములగు దేహభోగంబులకై పితామహుని గురువుల గురుపుత్రుల భ్రాతల మామల బంధువుల నందరను జంపించె నింతకన్న నవివేక మున్నదా? తాను బట్టభద్రుండై యెల్లకాల ముట్టికట్టుకొని యుయ్యెల నూగెనా యేమి?

భట్టి - పోనీ భీష్మద్రోణులు గొప్పవారని యొప్పుకొందువా?

విక్ర - పెద్దల నాక్షేపించుటకాదు గాని వారియందున్న దోష మెవ్వరి యందును లేదు. వినుము. ఏ లోకములోనో నే రాజ్యమం దేకాలమందైన నెట్టి యపరాధము జేసినను రజస్వలయైన యాడుదాని సభ కీడ్చుకొనివచ్చి కట్టిన పుట్టంబులు విప్పి యవమానపఱచిన వారెవ్వరైనం గలరా? మహాసభలో నట్టి దుష్టచర్య సేయుచుండ సీ. సీ. యని వారివంక పెద్దగ్రుడ్లతో మిడుతు మిడుతు చూచుచుండెడి భీష్మద్రోణు లొక పెద్దమనుష్యులే ? వేతనభుక్కు ద్రోణుని మాట యటుండనిమ్ము భీష్ముని కేమివచ్చినది. అతండు రెండుకన్ను లెత్తిచూచిన దుర్యోధనుండు నిలువఁగలడా? వాఁడు చేయు దుష్టకార్యములకుఁ దోడు పోవుచుండలేదా. ఉత్తరగోగ్రహణమునకుఁ దానుగూడఁ నేమిటికిఁ బోవలయున ? కాననిన శిరచ్ఛేదముఁ జేయునా యేమి? దుర్యోధను డాడిన మాటకుఁ బాడిన పాటకు దాళము వైచుచు భీష్ముఁడు ధర్మాత్ముం డనిన నెట్టు సమ్మతింతును? తానొక్కటియుఁ జేయలేదు. కాని శాంతిపర్వమంతయు ధర్మములతోఁ గుప్పివైచెను.

భట్టి — కర్ణుఁడు వితరణశాలి యనిన ననుమోదింతువా ?

విక్ర - సరి సరి తమ్ముడా! నన్నుఁ బరగుణాసహిష్టునిఁగా దలంచు చుంటివా ఏమి? వారు మహానుభావులు వారి గుణదోషతారతమ్యంబు లెన్న నేనెంతవాఁడను. సాధ్వీశిరోమణియగు ద్రౌపది నవమానపఱచుచుండఁ జూచి యూరకొనిరని కోపముతో నట్లంటి నా పాపము శమించుఁగాక.

భట్టి - అన్నా ! నీ వనినట్లు వారియందుఁ గొన్ని లోపము లగుపడుచున్నవి. కాని వాని నెన్నుటకు మనకధికారములేదు.

శ్రీధరుడు - అన్నా! విక్రమార్కా! నేఁడు శుక్రవారము రాత్రి మహాకాళి యాలయములోఁ బూజామహోత్సవములు పెక్కులు జరుగును. పోయి చూతమా?

విక్ర - ఆ యాలయ మేమూల నున్నది?

భద్రాయుధుడు - శ్రీధరా! నీ వనవసరము మాటలాడకుము. చీఁకటి పడుచున్నది. ఇంటికి బోఁకున్న నుపాధ్యాయులు గోపింతురు.

విక్ర - శ్రీధరా! వీఁడు నీకు గనుసన్నఁజేసి మాట్లాడుచున్నాడేమి? అందుఁ బోకూడదా యేమి?

శ్రీధ - (నవ్వుచు) బోఁగూడదని రాజుగారు శాసనముజేసి యున్నవారట నే నెఱుగను.

		 ఈ పేజీలో చివరి మార్పు 8 డిసెంబరు 2021న 11:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

